
Մինչև XIX դ. առաջին քառորդը Սեբաստիայի սանջակի հայաբնակ շրջաններում 
այժմյան ըմբռնմամբ դպրոցներ չկային: Եկեղեցիներին կից կային դպրատներ, որտեղ 
տիրացուներ էին դասավանդում: Լավագույն դեպքում սովորեցնում էին թվաբանության 
չորս գործողությունները, կրոնական գիտելիքներ և եկեղեցական երաժըշտություն: 1839 
թ. Սեբաստիա այցելած մի ճանապարհորդ նշում է, որ Սեբաստիան ուներ ընդամենը 170 
աշակերտ1: 

Սեբաստիայի կրթական գործի բարելավմանը մեծապես աջակցեցին Կ. Պոլիս գաղթող 
սեբաստահայերը: Հենց նրանց կողմից էր, որ 1860-ական թթ. ստեղծվեց «Սենեքերիմյան 
ընկերությունը», որը հոգաց Ս. Թարգմանչաց վարժարանի ֆինանսական աջակցության 
և ղեկավարման խնդիրները: 1818 թ. Սեբաստիա քաղաքի Բազար թաղի Ս. 
Աստվածածին եկեղեցում հաստատվում է Սեբաստիայի «Մայր վարժարանը»2: 1851 թ. 
սեբաստացի երկու կրթասեր անձնավորություններ` Հովսեփ և Գևորգ Օտապաշյան 
եղբայրներն իրենց ծախսով նոր՝ հոյակապ, ընդարձակ, փայտակերտ, երկհարկանի 
դպրոցական շենք են կառուցում և նվիրում ազգին3: Մայր վարժարանը տեղափոխվում է 
այս նորակառույց շենքը և այնուհետև սկսում կոչվել Ս. Թարգմանչաց վարժարան: Այս 
վարժարանի կրթական մակարդակը ժամանակի համար բավական բարձր է եղել:  

1858 թ. աշակերտների համար մասնակի գիտելիքների ստուգում է անցկացվում: 
Քննական առարկաներն էին կրոնի պատմությունը, հայոց պատմությունը, ինչպես նաև 
Ավետարանի թարգմանություն, հայոց լեզվի քերականական գիտելիքների ստուգում: 
Աշակերտների մեջ ոգևորություն առաջացնելու նպատակով քննությունը հաջողությամբ 
հանձնած աշակերտները վարձատրվում էին մրցանակներով: Նույն տարվա օգոստոսի 
24-ին տեղի է ունենում տարեվերջի հանդեսը (ներկա էին շուրջ 2000 մարդ), որից հետո՝ 
տղաների քըննությունը հետևյալ առարկաներից. հայոց լեզու (արտասանություն, 
քերականական գիտելիքների ստուգում), թուրքերեն, թվաբանություն, վերլուծություն4:  

1862 թ. վարժարանի շենքը նորոգման կարիք ուներ: 1868 թ. վերակազմվում է 
«Սենեքերիմյան ընկերությունը», որը 1863 թ. կազմալուծվել էր, և այժմ նրա անդամները 
նոր եռանդով լծվում են մայր վարժարանը նորոգելու և ավելի ընդարձակելու գործին: Նը 
 
 
 

                                                 
1 ԱռաքելԱռաքելԱռաքելԱռաքել    ՊատրիկՊատրիկՊատրիկՊատրիկ,,,, Պատմագիրք հուշամատեան Սեբաստիոյ եւ գաւառի հայութեան, հ. Ա, Պեյրութ, 1974, 

էջ. 448: 
2 Հայաստանի ազգային արխիվ (այսուհետև` ՀԱԱ), ֆ. 193, ց. 1, գ. 792, թ. 5: 
3 Նույն տեղում, տե՛ս նաև Մասիս, Կ. Պոլիս, 1856, N 36: 
4 ՀԱԱ, ֆ. 193, ց. 1, գ. 792, թ. 8: 

շենք, որ նույն՝ 1868 թ., օսմանյան կառավարությունը պետական վարժարան է բացում 
Սեբաստիայում, և Ս. Թարգմանչաց վարժարանի առաջադեմ աշակերտներից 20 հոգի 
տեղափոխվում են այդ վարժարան5: 

Ուշագրավ է, որ Ս. Թարգմանչաց վարժարանի ուսումնական ծըրագիրը տարեցտարի 
համալրվում էր նորանոր առարկաներով: Այսպես, 1867 թ. Քրիստափոր Ղազարյանը 
սկսում է դասավանդել տրամաբանություն, իսկ բարոյական իմաստասիրություն 
առարկան՝ սեբաստացի Հարություն Թաշճյանը, որը Ս. Փրկչի վարժարանն ավարտելուց 
հետո երկար տարիներ ապրել էր ԱՄՆ-ում, Պետրոս Պալոզյանը՝ անգլերեն6: 
Ֆրանսերեն, աշխարհագրություն, թվաբանություն առարկաները ևս սկսում են 
դասավանդվել երեխաներին7: Այն, որ ուսումնական մակարդակը բավական բարձր է 
եղել այս վարժարանում, վկայում է նաև մի ճանապարհորդ, որը 1869 թ. այցելել էր 
Թարգմանչաց վարժարան. նա նշում է, որ թե՛ Ս. Թարգմանչաց և թե՛ Ներսիսյան 
վարժարաններում ուսումը բավական ծաղկած վիճակում է, մայրենի և օտար լեզուների 
ուսուցումը՝ գոհացուցիչ, և այս երկու վարժարանները Փոքր Հայքում ամենաառաջադեմն 
են8: Այս միտքը լրացնելու է գալիս այն փաստը, որ վարժարանն ավարտած 
աշակերտների շարքերում կային այնպիսիք, որոնք պաշտոններ էին զբաղեցնում 
հեռագրատանը, իսկ ոմանք էլ հայերեն լեզվի վերաբերյալ դասախոսություններ էին 
կարդում9: 

Արդեն 1875-1876 թթ. ուստարում վարժարանի երկրորդ հարկում ուսանում էին բարձր 
դասարանների 200 աշակերտ, որոնք սովորում էին թվաբանություն, հայոց լեզու, 
աշխարհագրություն, տրամաբանություն, ճարտասանություն, հայոց պատմություն, 
թուրքերեն և ֆրանսերեն10: Առաջին հարկում 90 տղա էր ուսանում, որոնք միայն 
ընթերցանությամբ էին զբաղվում: Այստեղ էր գտնվում «Անձնվեր ընկերության» 
թանգարանը, որում պահվում էին բազմատեսակ գրքեր11: 

Նշանավոր բանահավաք, ազգագրագետ Գարեգին Սրվանձտյանցը, որն անձամբ 
շրջել էր Սեբաստիա քաղաքի վարժարաններում, որոնք բաժանված էին թաղերի մեջ, 
1878 թ. այցելել էր նաև Ս. Թարգմանչաց վարժարան: Խոսելով այդ ժամանակի համար 
առաջընթաց ապրող ուսումնական հաստատության մասին՝ Սրվանձտյանցըն այն 
հիշատակում է իբրև «Սեբաստիայի մեծ ուսումնարան»12: Շարունակելով միտքը՝ նա 
ավելացնում է, որ Ս. Թարգմանչաց վար- 
 
 

                                                 
5 Տե՛ս նույն տեղում, թ. 9: 
6 ՀԱԱ, ֆ. 193, ց. 1, գ. 792, թ. 9: 
7 Այս առարկաների ուսուցիչների անուններն անհայտ են: 
8 ՀԱԱ, ֆ. 193, ց. 1, գ. 792, թ. 9: 
9 ՆաթանեանՆաթանեանՆաթանեանՆաթանեան    ՊՊՊՊ....,,,, Տեղեկագրութիւն ընդհանուր վիճակին Սեբաստիոյ եւ անոր կուսակալութեան ներքեւ 

գտնուող մէկ քանի գլխաւոր քաղաքաց, Կ. Պօլիս, 1877, էջ. 89: 
10 ՀԱԱ, ֆ. 193, ց. 1, գ. 792, թ. 12 (հայոց լեզուն դասավանդում էր Թադեոս Կեզիվրյանը, 

աշխարհագրությունը` Սիմոն Թերզյանը) 
11 ՆաթանեանՆաթանեանՆաթանեանՆաթանեան    ՊՊՊՊ....,,,, նշվ. աշխ., էջ 89: 
12  ՍրվանձտյանցՍրվանձտյանցՍրվանձտյանցՍրվանձտյանց    ԳԳԳԳ....,,,, Երկեր, հ. 2, Ե., 1982, էջ 243: 

ժարանի ավագ վարժապետը Թադեոս Կեզիվրյանն էր, որին թուրքերը Աշըղ մոլլա էին 
անվանում. նրա աչքերը կույր էին, բայց նա կարողանում էր դասավանդել 
ճարտասանություն, գրագիտություն, տրամաբանություն, պատմություն, 
կրոնագիտություն, գրականություն, գիտեր նաև պարսկերեն13: Երաժշտության ուսուցիչն 
էր շընորհալի երաժիշտ Հակոբ Մեսիայանը, որը վարժարանի դաստիարակն էր:  

1880 թ. «Մասիս» օրաթերթի հաղորդած տվյալների համաձայն, Ս. Թարգմանչաց 
վարժարանը այդ ժամանակ բաժանված էր երեք մասի՝ ծաղկոց, նախակրթարան, 
ուսումնարան: Ուսումնարանն ուներ 30 աշակերտ, նախակրթարանը` 70, երկուսը 
միասին՝ 6 ուսուցիչ և 1 դաստիարակ: Ընդհանուր վարժարանն ուներ 155 աշակերտ և      
2 վարժապետ14: 1888 թ. վարժարանում սովորող աշակերտների թիվն արդեն հասել էր 
300-ի15: Նույն ընթացքում վարժարանի ուսումնական ծրագրում նախկինում 
դասավանդվող առարկաների կողքին արդեն տեղ էին գտել իրավագիտությունը, 
գծագրությունը, մարմնամարզությունը, բժշկագիտությունը և տարբեր արհեստներ: Վար-
ժարանի տնօրենը և գլխավոր ուսուցիչը Մարտիրոս Պտկճյանն էր, կրոնի ուսուցիչը՝ 
Հովսեփ քահանա Արծրունին: Դասավանդում էին նաև Կարապետ Գաբիկյանը, 
Սենեքերիմ Քյուրքչյանը, Հարություն Զաքարյանը, Պետրոս Մարտիրոսյանը, Վաղարշակ 
Կիվլեզյանը, Թադեոս Տերտիարյանը, Մատթեոս Մազմանյանը16:  

XX դ. սկզբին Ս. Թարգմանչաց վարժարանը շարունակում էր կարևոր դեր խաղալ 
Սեբաստիայի կրթական կյանքում: 1901-1902 թթ. Կ. Պոլսի պատրիարքարանի կազմած 
վիճակացույցի համաձայն, այն ուներ 2 կարգ, ուսման տևողությունը կազմում էր մեկ 
տարի երկու ամիս, այդ ընթացքում ուսանում էին 107 աշակերտներ17: Վարժարանի 
աշակերտների թիվը հետագայում աճեց և արդեն 1908 թ. հասավ 200-ի18: Ցավոք, այս, 
ինչպես և այլ բազմաթիվ թաղային վարժարաններ 1909 թ. վերածվեցին 
մանկապարտեզների, և միայն Արամյան վարժարանն էր, որ պահպանեց իր 
կարգավիճակը: Այսպիսով, Ս. Թարգմանչաց վարժարանն իր բարձրակարգ ու-
սուցչական կազմով, որակյալ ծրագրով և աշակերտների քանակով աչքի ընկնող 
ուսումնական կենտրոն էր, որը XIX դ. վերջին և XX դ. սկզբին մեծ գործ կատարեց 
Սեբաստիայի կրթական մակարդակը բարձրացնելու համար:  

Սեբաստիա քաղաքի հայությունը վաղուց ի վեր նոր և ընդարձակ ուսումնական 
կենտրոնի կարիք էր զգում: XIX դ. կեսերին հիմնված Ս. Թարգմանչաց վարժարանը 
այլևս չէր բավարարում հետզհետե աճող հայ բնակչության պահանջները: Դա էր 
պատճառը, որ 1878 թ. Կ. Պոլսի մի շարք պանդուխտ սեբաստացիներ դի- 
 
 
 
 
                                                 

13 Նույն տեղում: 
14 Մասիս, Կ. Պոլիս, 1880, N 2779: 
15 ՀԱԱ, ֆ. 193, ց. 1, գ. 792, թ. 12: 

18 Նույն տեղում: 

մում են Բ. Դռանը՝ այսպիսի վարժարան կառուցելու համար տրամադրել 1500 քմ 
տարածք: 1879 թ. հոկտեմբեր-նոյեմբեր ամիսների ընթացքում անգլիական հյուպատոսի 
միջնորդությամբ, Սեբաստիայի կուսակալը 1500 քմ տարածք է տրամադրում 
վարժարանի շինարարության համար19: Սակայն ի վերջո թուրք պաշտոնյաները 
համաձայնվեցին միայն 850 քմ տարածք տրամադրել շինարարության համար20: Այդ 
տարածքը գտնվում էր Սեբաստիա քաղաքի «Սև հողեր» կոչվող վայրում, Ս. Գևորգ 
մատուռի հարևանությամբ: Ֆինանսական միջոցների բացակայության պատճառով 
հայերը որոշում են հանգանակություն կատարել: Պատրիարքարանի կողմից Էջմիածին է 
ուղարկվում Սեբաստիայի մայր եկեղեցու ավագ քահանա Ղևոնդ Տեր-Գաբրիելյանը21: 
Վերջինս լինում է նաև Մոսկվայում, Կովկասի հայաշատ կենտրոններում և, բավական 
դրամ հավաքելով, վերադառնում է Սեբաստիա: Այս նվիրալի անունը հավերժացնելու 
համար դպրոցի մուտքի մոտ զետեղված էր ցուցատախտակ:  

1889 թ. սկսվում է Արամյան վարժարանի շինարարությունը: Սակայն 
շինարարությունը այնքան մեծ ծավալներ էր ընդունել, որ այս հանգանակությունը 
բավական չէր Արամյան վարժարանի շինարարական աշխատանքները ավարտին 
հասցնելու համար: Ղևոնդ Տեր-Գաբրիելյանից բացի, հայտնվեցին այլ ջանախնիրներ ևս, 
որոնց հանգանակությունների շնորհիվ դպրոցաշինությունն ունեցավ իր բնականոն 
ավարտը: Այդպես, արժանահիշատակ է Գաբրիել քահանա Մանվելյանը22, որը 2 անգամ 
հանգանակություն է կատարել, ինչպես նաև Պետրոս եպիսկոպոսը, որը գյուղերից 
հավաքեց մեծ քանակությամբ արծաթեղեն և տրամադրեց Արամյան դպրոցի կա-
ռուցմանը23: Նախապես որոշվել էր դպրոցն անվանակոչել «Արարատյան»՝ ի պատիվ 
արևելահայերի, որոնք նյութական օժանդակություն էին ընձեռել վարժարանը կա-
ռուցելու համար: Սակայն, թուրքերի մեջ նոր թշնամանք չսերմանելու նկատառումով, 
որոշվեց այն անվանել «Արամյան»: 1893-1894 թթ. ավարտվեց վարժարանի շինարարութ-
յունը, 1895 թ. արդեն դասերը սկսված էին, և այստեղ ուսանում էին 500 աշակերտներ24: 
Այս երկարատև շինարարությունը ավարտվեց, և, ինչպես «Անդրանիկ» օրաթերթն է 
նկարագրում, «Սեբաստիան ունեցավ փառավոր դղյակ ընդարձակ բակի մեջ, երկճյուղ 
սանդուղքներով և լուսաժպիտ սենյակներով»25: Այս երկհարկանի շենքի առաջին 
հարկում իրենց դասերն էին անցկացնում «Հռիփսիմյան» վարժարանի սանուհիները26: 

1903 թ. Արամյան վարժարանը պետք է տար իր առաջին շրջանավարտները, սակայն 
Ուսումնական խորհուրդը, կրթական մակարդակը բարձրացնելու նպատակով, ևս մեկ 
տարի ավելացրեց ուսումնական ընթացքին, և միայն 1904 թ. վարժարանն ունեցավ իր 
առաջին շրջանավարտները27: Փաստորեն, Արամյան վարժարանի դասընթացների 
տևողությունը 9 տարի էր: Այդ համակարգը մինչև 1915 թ.՝ Արամյան վարժարանի 
փակումը, մնաց անփոփոխ: Այս վարժարանի դասարանները բաժանվում էին 2 մասի՝ 
միջնակարգ և բարձրագույն: Մինչև 3-րդ դասարան միջնակարգ էր համարվում, իսկ 4-րդ 
դասարանից սկսած՝ բարձրագույն28: Ուսումնական ծրագրում ընդգրկված էին 
բազմապիսի առարկաներ, որոնց դասավանդումը սկըսվում էր տարբեր 
դասարաններում: Այդպես, օրինակ, հայոց լեզուն, որը ընթերցանության, 
քերականության ուսումնասիրության և շարադրության միջոցով էին ուսուցանում, 
դասավանդում էին սկզբից մինչև 5-րդ դասարանը, իսկ 5-րդից սկսած՝ նաև գրաբար: 
Չորրորդ դասարանից դասավանդվող առարկաների ցանկում էին նաև ֆրանսերենը և 
թուրքերենը, բայց սովորում էին 7-րդ դասարանից սկսած: Մինչև 5-րդ դասարան 
սովորում էին թվաբանություն,      6-րդից՝ հանրահաշիվ, իսկ երկրաչափություն ու 
տիեզերագիտություն առարկաներն անցնում էին 7-րդ դասարանում: Հինգերորդից 
սկսած՝ վարժարանի ուսումնական ծրագրում ներառված էին նաև քիմիա, 
բնագիտություն, հայոց պատմություն, կրոն, եկեղեցու պատմություն առարկաները: 
Ուշագրավ է, որ վարժարանի ծրագրում տեղ էին գտել առողջապահությունը, 
տնտեսագիտությունը և գծագրությունը29: Այս առարկաներից բացի, կամավոր ցանկութ-
յամբ, վճարովի հիմունքներով, կարող էին սովորել նաև երաժշտություն30: Վարժարանի 
ընդհանուր կրթական մակարդակը շատ բարձր էր, և գերազանցիկ շրջանավարտները Կ. 
Պոլսի, Բեյրութի և նույնիսկ Ֆրանսիայի վարժարաններ կարող էին ընդունվել առանց 
դժվարությունների: Սակայն հանուն ճշմարտության նշենք, որ ոչ բոլոր առարկաների 
ուսուցումն էր բարձր մակարդակի: Անգլերեն և ֆրանսերեն լեզուները սովորելու համար 
վարժարանի սաները ստիպված էին այլ կրթօջախներ հաճախել:  

XIX դ. վերջին և XX դ. սկզբին Արամյան վարժարանի տնօրինությունը մշտապես 
փոփոխվել է: Այդպես, 1896 թ. այն ստանձնում է Հովհաննես Թորիկյանը, որին 1903 թ. 
փոխարինում է Կարապետ Տեր-Խաչատրյանը և այդ պաշտոնում մնում մինչև 1906 թ., 
երբ նրան փոխարինում է Արտաշես Այվազյանը31: 1908-1909 թթ. վարժարանի տնօրենն 
էր Շավարշ վարդապետ Սահակյանը, որն այդ պաշտոնում մնում է մինչև 1915 թ.32: 
Վերջինս շատ ազգասեր, նվիրյալ հոգևորական գործիչ էր: Նա նաև գրաբարի և 
ընդհանուր  
 
 
 
                                                 

27 ԱռաքելԱռաքելԱռաքելԱռաքել    ՊատրիկՊատրիկՊատրիկՊատրիկ,,,, նշվ., աշխ., էջ 490: 
28 ՀԱԱ, ֆ. 193, ց. 1, գ. 423, թ. 1 շրջ.: 
29 Նույն տեղում: 
30 Նույն տեղում: 
31 Նույն տեղում, գ. 805, թ. 2-3: 
32 Նույն տեղում, գ. 404, թ. 1: 

պատմության դասեր էր տալիս: Նշանակալից իրադարձություն էր այն, որ 1909 թ. 
սեպտեմբերից վարժարանի բարձր դասարաններում հայերեն և ֆրանսերեն 
դասավանդելու համար Շ. վրդ. Սահակյանն  այստեղ է հրավիրում մեծ բանաստեղծ 
Դանիել Վարուժանին33: Այս մեծ մտավորականի և ուսուցչի կողքին սաներին դասավան-
դում էին հայտնի այլ ուսուցիչներ. հայագետ, բանաստեղծ Միհրան Իսպիրյանը՝ 
պատմություն, աշխարհագրություն, իսկ ֆրանսերեն էր ուսուցանում Կարապետ 
Գաբիկյանը, թվաբանություն՝ Միհրան Չուգասզյանը, որը երկար տարիներ ապրել էր 
ԱՄՆ-ում և հրաշալի տիրապետում էր անգլերենին, և քանի որ մինչ այդ միայն 
հանրահաշվի մեկ դասագիրք կար լույս ընծայված (1880 թ.), նա ձեռնամուխ եղավ նոր 
դասագրքի թարգմանությանը անգլերենից: Ծայր էր առել ցեղասպանությունը, և Չու-
գասզյանին 1915 թ. հունիսին դասարանում քննությունն ընդունելու ժամանակ 
ձերբակալում են34:  

Պաշտոնապես թուրքերենի ուսուցիչ էր նշանակված ազգությամբ թուրք Սըտըգը35, 
բայց սա լավ չէր տիրապետում թուրքերենին և նրա փոխարեն առարկան  դասավանդում 
էր Վահան Մոսկոֆյանը: Ուսուցիչներից էին նաև Հակոբ Մնճուզյանը (ֆրանսերեն), 
Տիգրան Խանասխմազյանը (կրոնագիտություն), Եվրոպայում կրթություն ստացած ոմն 
Հայկը (քիմիա և բնագիտություն), Հրանտ Գլճյանը (երաժշտություն), Տիգրան Փոլատյանը 
(պատմություն)36: Նշենք, որ այս և այլ ականավոր ուսուցիչներ, իրենց գործունեության 
ընթացքում կիրառում էին աշակերտներին պատժելու բազմաթիվ եղանակներ: Այսպես, 
օրինակ, բացի հին ավանդական ծեծից, աշակերտներին պատժելու համար ուսուցիչը 
նրանց ստիպում էր 50-100 անգամ կրկնել նյութը37: 

Շավարշ վարդապետ Սահակյանի տնօրինության շջանում, բացի դրական 
տեղաշարժերից, վարժարանի կյանքում ի հայտ եկան նաև բացասական երևույթներ: 
1911 թ., ուսման ամենամսյա վճարը բարձրացնելու պատճառով, շատերն իրենց 
զավակներին հանում են վարժարանից, և այդ տարի միայն 9 շրջանավարտ տվեց 
Արամյանը, մինչդեռ 1906 թ. նրանց թիվը 14 էր38: Հետագայում` 1914 թ., այն կրկին աճեց՝ 
հասնելով 22-ի39: Ցավոք, այս ուսումնական առաջատար հաստատությունը 1915 թ. 
քանդվեց թուրքական կառավարության կողմից:  

Այսպիսով, Արամյան վարժարանը Սեբաստիայի նշանավոր կրթօջախներից էր XIX դ. 
վերջին և XX դ. սկզբին: Այստեղ դասընթացի տևողությունը 9-ը տարի էր, և բարձրակարգ 
ուսուցիչները դասա- 
 
 

                                                 
33 Անդրանիկ, 1909, N 38: 
34 ՀԱԱ, ֆ. 193, ց. 1, գ. 423, թ. 2 շրջ.: 
35 Նույն տեղում, տե՛ս նաև գ. 805, թ. 3, Բյուզանդիոն, Կ.Պոլիս, 1906, N 2970: 

     36 ՀԱԱ, ֆ. 193, ց. 1, գ. 423, թ. 2 շրջ: 
37 Նույն տեղում: 
38 ՀԱԱ, ֆ. 193, ց. 1, գ. 404, թ. 4: 
39 Տե’ս նույն տեղում: 

վանդում էին հայերեն, ֆրանսերեն, անգլերեն, թուրքերեն, աշխարհագրություն, 
պատմություն, կրոն, հանրահաշիվ, երկրաչափություն, երաժշտություն և այլ 
առարկաներ: 
 

    
    

ВОПРОСЫ ОБРАЗОВАНИЯ В ГИМНАЗИЯХВОПРОСЫ ОБРАЗОВАНИЯ В ГИМНАЗИЯХВОПРОСЫ ОБРАЗОВАНИЯ В ГИМНАЗИЯХВОПРОСЫ ОБРАЗОВАНИЯ В ГИМНАЗИЯХ    
    СВ. ТАРГМАНЧАЦ И АРАМЯН В Г. СЕБАСТИЯ СВ. ТАРГМАНЧАЦ И АРАМЯН В Г. СЕБАСТИЯ СВ. ТАРГМАНЧАЦ И АРАМЯН В Г. СЕБАСТИЯ СВ. ТАРГМАНЧАЦ И АРАМЯН В Г. СЕБАСТИЯ     

(конец XIX – начало XX вв.) 
 

СААКЯН А. Г. 
 

p�ƒþì� 

 

В конце XIX – начале XX вв. важными культурно-образовательными очагами г. Себастия 
были гимназии, в частности, гимназии св. Таргманчац и Арамян. В этих учебных 
заведениях преподавали такие предметы, как история, география, алгебра, геометрия, 
армянский, французский, английский, турецкий языки и др. Среди преподавателей этих 
гимназий были известные представители армянской интеллигенции – Даниел Варужан, 
Мигран Испирян, Карапет Габикян, Арутюн Закарян, Петрос Мартиросян и др. 

 
 


